
請　上命兵部會官議舉其人以聞

十二月禮部尙書鄒幹等奏天順年閒因建州等衛野人

女直來朝人衆供給浩繁勑令一年一次來朝其數不許

過五十人今年自正月起至十二月止海西等處女直人

等進貢者已踰千人宜勑遼東鎮守總兵等官照例驗放

仍勑通事都督武忠等省諭夷人使知此意○贈故國子

祭酒李時勉禮部左侍郎謚忠文

庚寅〈成化六年〉

春以太監陳瑄總督兩廣起復韓雍爲右都御史總督兩

廣軍務兼理廵撫命平江伯陳銳挂征蠻將軍印鎮守兩

廣開督府於梧州居中調度其兩廣總兵廵撫俱裁革四

月以水災勉直𨽾溧水溧陽句容六合江浦當塗蕪湖七

縣粮稅○京畿大水命右都御史項忠廵視順天河閒永

平三府忠多發官廪又設分勸法得米十六萬石銀布牛

俱各萬餘所活二十七萬八千餘人

　〈按京畿西北多高山火川東瀕海沮洳之塲也每歲霖雨輒泛溢爲害徵今准古有轉移之策焉畧具于後嘉〉

　〈靖給事中秦鰲言畿輔之地南抵樂州北距慶雲一帶州縣地廣人稀生理鮮少然水深土厚地方沃饒乞還〉

　〈江浙之士爲之長吏使之倣募江南作田如法水耕隨其高下或鑿渠以蓄水或築圩以環田仍乞倣行古者〉

　〈孝弟力田之科有能率衆墾田萬畆者授某官其千畆者亦如之有司果能勸課有法不吝超遷如此則三四〉

　〈年後必有萬倉之積矣霍韜亦言臣嘗詢訪邊關地利　眞定　　永乎深州近邊之境皆有山澗之泉惟北人〉

--

　〈不知水利反以爲害若能滇選守令勸民農畆閒導溝洫旱以灌漑潦以洩淫沿溝之堤邊栢果木可以資用〉

　〈戎馬遇之可以限隔不敢長驅此　昔明王設險保國之要道也二公非言而無微試觀太學衍義補所載宋〉

　〈陳恕何承距營田河且之事及元脱脱議立分司農司召募江南人耕種京畿邊剩地不煩海運京師足食之〉

　〈事可知矣今誠能因二公之言推而行之尙何水旱之足憂乎〉

罷建西山佛閣六科給事中言四方旱暵夏秋無收百姓

嗷嗷待餔荆襄流民強梗陝西虜寇侵掠今乃起無名之

工爲不急之務徒費國用有傷治體若謂建閣果有福利

孰若以之賑濟飢民賞勞軍士其爲福利豈不大哉　上

命亟已之

七月初三日己卯　皇子生卽　孝宗皇帝也　皇妃紀

氏出先是己丑九月　　幸昭德宮　皇妣在御妻之列

上幸之旣有娠萬貴妃知而恚之百方苦楚胎竟不墮

上令託病出居安樂堂以痞報而屬門官照管至是　聖

嗣誕焉　皇妣乳少太監張敏使女侍以粉餌哺之彌月

西內廢后吳氏保抱惟謹不使貴妃知之○廵撫漕運都

御史陳濂等言蘇松常嘉湖五府輸運內府白熟粳糯米

幷各府部運粳米每歲十六萬石俱官給以船今經沿途

磚廠鈔關必欲如民船帶磚納鈔兼遇水涸守閘又爲運

軍凌逼及抵楊村等處則攬頭包攬巧肆刻削是以留滯

日久困于負貸請罷帶磚納鈔之例及禁包攬之害仍移

